
Markii la qoray Afka Hooyo, Guddigii Afsoomaaliga 
waxyaabihii ay adeegsadeen waxaa ka mid ahaa; ololeyaashii 
hirgelinta Afka Soomaaliga ee ka billowday Xafiisyada 
Dowladda kuna dhammaaday horumarinta Reermiyiga. 
Maanta 45 sano ka dib afku wuxuu ku noqday heerkii ugu 
hooseeyey ee laga soo qaaday. Haddaba, wuxuu u baahan 
yahay in sidii oo kale loogu gurmado oo ololeyaal iyo 
wacyigelin badan loo sameeyo. Akademiyada Cilmiga Fanka 
iyo Suugaanta waxay soo jeedinaysaa talooyin muhiim ah oo 
waqtigan Afsoomaaliga lagu badbaadin karo, waxaana ka mid 
ah; 

1. In la sameeyo wacyigelin todobaadle ah oo ka baxda 
Idaacadaha iyo TV-yada oo ku saabsan Afsoomaaliga. 

2. In la diyaariyo buugaag asaasi ah oo sheekooyin iyo 
naxwe isugu jira oo si sahlan dadku ka bartaan 
Afsoomaaliga. 

3. In la qaado olole lix bilood ah oo dib loogu soo 
nooleynayo barnaamijkii BAR ama BARO. 

4. In hooyooyinka lagu wacyigeliyo in carruurta si fiican 
u baraan hadalka iyo hadaaqa. 

CEELGACMEED 

Ceelashu Dhaqan ahaan waa ilaha muhiimka ah ee xilliyada roobka iyo jiilaalkaba biyaha laga helo. 

Ceelashu guud ahaan nolosha dadka soomaalida aad bay ugu tiirsan tahay, gaar ahaan dadka reer 

miyiga ee xoolo dhaqatada ah. Ceelka waxaa lagu qodaa gacan, iyadoo la adeegsanayo biro iyo 

weelal. Ceelka meesha laga qodayo waxaa sahmiya dad aqoon u leh dhulka, xagga biyo dhawaanta, 

biyo macaanida iyo deegaan samida. Ceelashu way noocyo badan yihiin waxaase ugu caansan kuwa 

gacanta lagu qodo. Laakiin waxaa jira ceelal kale oo dabiici ah iyo kuwo biri-qodday ah. waayadan 

dambe waxaa la helay qalab horumarsan oo si sahlan ceelka loogu qodi kara; sida Riigagga iyo 

Wiishashka. 

Ceelashu deeganada Soomaalida oo dhan wey ku filiqsan yihiin, caadi ahaanna xilliga roobka way 

biyo badan yihiin xilliga abaartana way biyo yar yihiin. Dherer ahaan fogaanta ceelasha looga biya 

gaaro wey kala duwan yihiin, oo hadba waxay ku xiran tahay meesha laga qodayo sida ay biyuhu uga 

dhaw yihiin. Marka Ceelka la qodo ee laga biyo gaaro, Ceelka afkiisa kore waxaa lagu dhisaa tiirar 

laga soo gooyey geedo adag, waxaana loo yaqaan Xakab ama Raar. Ceelka waxaa biyaha looga 

cabbaa oo guntiisa looga soo saaraa wadaan iyo xarig loo yaqaan Dawlis. Waxaana biyahaas la soo 

saaray xoolaha loogu shubaa weel weyn oo loo yaqaan Dar ama Qabaal. 

Gunta ceelka meesha ay biyuhu ka soo burqadaan waxaa loo yaqaan ‘ilo’. Ceelku marka uu biyo 

badan yahay waxaa loo yaqaan ‘Ma’wi’. marka uu biyo yaryahayna waxaa loo yaqaan ‘Dhaniin ama 

Laas’. Ceelashu waxay ka mid yihiin waxyaabaha xilliyada adag ee abaarta looga baxo. Soomaalidu 

waxay dhaqan u leeyihiin deegaannadeeda kala duwan oo dhan in xilliyada adag ee abaarta ah aan 

biyaha ceelasha la isku diidin oo la wada cabbo. 

Ceelasha ugu caansan deegaannada Soomaalida waxaa ka mid ah; Ceelka Caynabo, Ceel-afweyn, 

Ceelka Walwaal, Ceel-wardheer, Ceel lahelay, Ceeldheere, Ceel-Habreed, Ceel-cadde, Ceel Bullaale 

iyo ceelal badan oo aan la soo koobi karin. 

Ceelasha qaarkood waxay tilmaan u yihiin oo ay huwan yihiin; Taariikhda iyo Dhaqanka ummadda 

Soomaaliyeed, waxayna mudan yihiin in la ilaaliyo oo la geliyo diiwaanka Goobaha Taariikhiga ah. 

WAX KA BARO LIBAAXA 

Boggan waxa aannu bishan ku soo qaadanaynaa hal xayawaan 

oo ka mid ah xayawaanada dalkeena ku caanka ah, 

xayawaankaas oo aqoontiisa iyo muuqaalkiisuba Dahllinyarada 

iyo bulshada maanta ay ku yartahay. Waxaanna xayawaankan 

ka bixinaynaa faallo kooban oo ku saabsan tarankiisa iyo hab 

nololeedkiisa. Taasina 

Akademiyada Cilmiga 

Fanka iyo Suugaanta 

ayaa u xilsaaran. 

Halkan hoose waxaa kaaga 

muuqda sawirka xayawaanka 

ay Soomaalidu u taqaanno 

LIBAAX. 

 

                                         

 

 

 

 

 

 

Kani waa Libaax. Midka lab waxaa la yiraahdaa Aar. Midka 

dheddigna waxaa la yiraahdaa Gool. Ilmaha ay dhalaan midka 

yar ee lab waxaa la yiraahdaa Cagabaruur. Tan yar ee 

dheddigna waxaa la yiraahdaa baranbarqo. Xagga ugaarsiga 

goosha ayaa ka khatarsan Aarka. Meel lagu boqray ma jirtee 

Soomaalidu waxay tiraahdaa Libaaxu waa boqorka Xayawaanka. 

Waxa uu leeyahay magacyo badan sida Libaax, Boqorka 

xayawaanka, Aw-garweyne iyo Baabule.  

Libaaxu waxa uu cunaa oo uu jecel yahay hilibka darayga ah ee 

cusub. Waxa uu ku nool yahay ugaarsiga xayawaanada kale. 

Libaaxu waxa uu ka midka yahay oo la bah yahay bisadda. Waxa 

uu leeyahay maddax weyn iyo lugo xoog badan, sayn dheerna 

wuu leeyahay. Libaaxu waxa uu gaaraa dhererkiisa 8 cagood,  

culeyskiisuna wuxuuu gaaraa 500 oo rodol. 

Waxaa la yiraahdaa Libaaxu ma aha sida Waraabaha oo ma 

cuno wax aanu isaga dilan.  Aarku waxa uu timo badan ku 

leeyahay garbaha iyo qoorta. libaaxa waxa uu ku qaangaaraa 18 

bilood. 

Libaaxu waxa uu ku nool yahay meelaha banaanka, buuraha iyo 

kaymaha ay iska galaan ee ay duurjoogto ku nooshahay, 

ugaarsigana ku wanaagsan. Libaaxu waxaa uu ka mid yahay 

xayawaanadii ay saameeyeen dagaaladii sokeeye ee dalka ka 

dhacay. Waxa uu hadda ku dhowyahay in uu dalka ka dabar 

go’o. 

Libaaxa waxa uu ilmaha caloosha ku sidaa 105 ilaa 113 

maalmood Cimriga Libaaxu waxa uu gaaraa 10 sanno. 

Qaybta 5aad 
TAARIIKHDA HORE EE DADKA SOOMAALIYEED 
Taariikhdii hore ee dadka soomaaliyeed waa mid aan 
weli meel laysla dhigin ilaa maanta waxaa muran ka 
taagan yahay halkii ay soomaalidu kasoo tafiirantay, 
dhaqankii ummaddu ay lahaan jirtay beryihii hore, iyo 
xidhiidhadii iyo macaamilkii ay la wadaagtay adduunka 
kale! Si kastaba ha ahaatee beryahan dambe waxaaa 
la helay taariikho qoraal leh oo ay ka tageen 
sahmiyayaal, ganacsato, iyo wadaado waqtiyaal kala 
duwan soo caga dhigay geyiga Soomaaliyeed! Dadkaas 
badankoodu waxa ay ahaayeen Masaari, Carab, 
Shiinaha iyo Reer Yurub! 
Dhulmareenadaasu dhammaantood waxay 
tilmaameen in xeebaha dalkeenna ay degganaayeen 
dad si kastaba ugu eg soomaalida maanta joogta. 
Waxay caddeeyeen in dadkaasu ahaayeen dad xoolo 
dhaqato ah, isla mar ahaantaana ilbaxnimadoodu aad 
usarreyso. Waxay kale oo ay sheegeen in soomaalidu 
ay la ganacsan jirtey dalalka Carabta, Masaarida, 
Hindiya, iyo meelo kale oo badan. Markii si fiican looga 
baaraan degay sheekooyiinka, caadooyinka iyo 
dhaqanka layska dhaxlo waxaa hubaal noqoday in 
dadka soomaaliyeed ay leeyihiin ilbaxnimo da’ weyn 
iyo dhaqan hodana. 
XIRIIRKA SOOMAALIYA LA LAHAYD DALALKA KALE 
Dadka soomaaliyeed waxaa xiriir ganacsi la lahaayeen 
dawlado badan oo adduunweynaha ah, gaar ahaan 
Hindida, Shiinaha, Masaarida iyo dalalka carbeed ee 
aynu jaarka nahay! Arrintaasi oo ay kaga marag 
kacayso alaabada la kaydiyo ee laga helay guryaha 
miyuusiyaamka ee dalkaasi Masaarida, waxase isla 
mar ahaantii jirtey sheeko oranaysa in Masaaridii hore 
ay ka yimaadeen geeska Afrika gaar ahaan 
Soomaaliya: arrintaas waxay dhalisay in Masaarida iyo 
dadka Soomaaliyeed si weyn isugu soo dhawaadaan 

oo dhaqan is weydaarsi iyo ganacsiba dhex maro. 
Waxyaabaha ay Masaaridu dhulkeenna ka qaadan 
jirtey waxaa ka mid ahaa Udgoonka, Baalka 
Goronyada, Foolka Maroodiga iyo Beeyada.  
Masaaridu waxay isla mar ahaantaa keeni jireen 
dalkeenna dharka iyo qalabka dagaalka waxaa 
dhacday in dadkaas dhulkeenna imaan jirey ay soo 
kordhiyeen waxyaabo ku cusub dadka soomaaliyeed, 
qaarkoodna ay waxtar ku yeesheen midnimada iyo 
walaalaynta ummadda soomaaliyeed sida Diinta 
islaamka   oo mideesay fikradda dadka soomaaliyeed 
ee xagga caqiidada. 
S A H A M I N T I I  D H U L K E E N A  
Dad badan aya isku dayay in ay yimaadaan dhulkeenna 
si ay u ogaadaan dabeecadda dhulka iyo dhaqanka 
dadka. Dowladdii ugu horreysey ee soo dirtay sahan 
waxay aheyd Dowlada Ingiriiska oo tartamo kula jirtay 
dowladaha Reer Yurub ee dhul balaarsi ku loolamayay. 
Sahankii ugu horeeyay ee ay soo direen wuxuu faalo 
dheer ka bixiyay nolosha dadka soomaaliyeed iyo 
kheyraadka yaalla. 
Waxaanu ku guubaabiyay dowladiisa in ay qabsadaan 
dalkeena. Ninkaas sahmiyaha ah oo lagu magacaabi 
jiray R.burtan wuxuu dhulkeena yimid intii u 
dhaxeysay 1850-1860 
X E E B A H A  C A R A B T U  D E G T A Y  
Inkastoo xiriir qoto dheer ka dhaxeeyay dadka 
soomaaliyeed iyo dadyowga carbeed ee aynu jaarka 
nahay, hadana arrintaas waxay sii xoogeysatay markii 
ay dadka carbeed bilaabeen in ay fidiyaan Diinta 
Islaamka. Arrintaasi waxay keentay in dad badan oo 
carbeed-degaan xeebaha dalkeena sida Berbera, 
Zeylac, Xamar iyo Marka. Isla mar ahaantaa waxa 
bilaabmay isdhexgal iyo dhaqan is weydaarsi. 

IFTIIMIN SUUGAANTA SOOMAALIDA  

 
Qybta 5aad 
 Tusaale 1. Mukulaal minankeeda joogtaa miciyo libaax bay 
leedahay. Waa hadal aad u kooban haddana tabinaya wax 
aad u badan. Waana hadal maqalkiisa dhegtu jecleysato. 
Taas waxaa ugu wacan suugaan-bilayaasha la 
adeegsaday.waxaa ka mid ah.  

Xaraf-raac: xarafka M ayaa ah dunta weedhu ku taxan tahay 
Hummaageyn: waxaa lagu sawirayaa mukulaal ama bisad 
gurigeedii sida libaaxa u fadhida oo sida libaaxa u miciyo-
lisanaysa, si ay u muujiso awood-sheegad iyo isku kalsooni. 
Sarbeeb: waxa dhabta ah ee la tilmaamayaa ma aha 
mukulaal miciyo libaax leh. Waxa lagu sarbeebayaa 
awoodda dheeraadka ah iyo isku kalsoonida uu qofku 
leeyahay marka uu joogo waddankiisa ama degaankiisa, 
taas oo aanu laheyn marka uu joogo meel kale. 
Koobid: way caddahay sida erayo kooban loogu sheegay 
wax qaadan lahaa ereyo badan marka lagu sheeo hadalka 
caadiga ah. 
U fiirso faraqa u dhaxeeya hadalka caadiga ah iyo hadalka 
suugaanaysan, marka wax isku mid ah midba markiisa lagu 
sheego: 
Hadalka caadi ah: “qofka marka uu joogo waddankiisa 
amase degaankiisa wuxuu yeeshaa awood iyo isku kalsooni 
ka badan tan uu yeesho marka uu joogo meel kale”  
Hadal suugaanaysan: “Mukulaal minankeeda joogtaa 
miciyo libaax bay leedahay” Halkaas ayaad ka aragtaa sida 
suugaantu uga kooban tahay uga macaan tahay, ugana 
saameyn xooggan tahay hadalka caadiga ah. 

 Tusaale2. Wax so’ leh, oo sar leh, oo suun leh, oo seed 
leh oo aan rag sooryo loogu geyn. 

Waa googaale furihiisu yahay majintaariga haddaad u 
fiirsato, tuduc-Suugaaneedkani wuxuu isticmaalayaa 
dhammaan suugan-bileyaashii loo adeegsadey 
maahmaahdii aan soo falaqaynay: xaraf-raacii (s buu ku 
socdaa). Hummaageyntii, sarbeebtii iyo eray-koobkii intaba. 
Waliba waxaad arkaysaa in halkan farsamooyinkaas 
qaarkood loo adeegsanayo si ka sii qoto dheer sidii 
maahmaahda. Tusaale ahaan halkii ay maahmaahdu si toos 
ah noo hor keenaysey hummaagga ama 

sawirka”mukulaasha minankeeda joogtaa”, googaalahana 
maskaxdeena ayuu u dirayaa in ay sawirato majinta ariga ee 
ah sheyga leh tilmaamaha la sheegay. 
JAAD-SUUGAANEEDYADA TIRAABTA 
Halka badiyaaba la garan karo jaad suugaaneedyada ku 
abtirsada tixda, dadka intiisa badan mugdi aya kaga jira 
tiraabta iyo nooyada suugaaneed ee ay ka kooban tahay. 
Sidaa awgeed waa lagama maarmaan in aan sii qeexno. 
Jaad suugaaneedyada tiraabtu waxay ku kala abtirsadaan 
labada qaybood ee ay ka koobantahay suugaantu, kuwaas 
oo kala ah suugaan-hiddeed iyo sugaan-casri. Sidaa darteed 
waxaan ku kala magacaabeynaa ‘tiraabta sooyaal ah’ iyo 
tiraabta casriga ah’ halka hoose waxaan ku taxaynaa 
labadaas mid waliba jaadadka uu ka kooban yahay inta ugu 
waaweyn amase ugu caansan: 
JAAD SUUGAANEEDYADA TIRAABA SOOYAALKA AH 
1. Murtida  
2. Maahmaahda 
3. Sheeka-xariirada 
4. Googaaleysiga 
5. Baanah 
JAAD SUUGAANEEDYADA TIRAABA CASRIGA AH 
1. Qisada(sheeko dheer) 
2. Sheekada gaaban 
3. Riwaayadda 
4. Faaqidaadda 
5. Maqaal-suugaaneedka/gorfaynta suugaanaysan 
Gunaanad 
Suugaantu cilmi ahaan waa laan-aqooneed aad u baaxad 
weyn, lehna faracyo fara badan iyo micnayaal qota dheer oo 
aan qaarkood weli meel la isla dhigin. Sidaa awgeed ma aha 
wax looga wada bogan karo qoraal kooban oo loogu 
talagalay inuu bixiyo sawir guud.  
Waxaanse rajeynaynaa sawirka guud ee aan qoraalkan ku 
soo bandhignay inuu waxtar weyn u yeelan doono dadka 
Suugaanta jecel ee wax ku akhriya afka soomaaliga, kuwaas 
oo aan hore u helin wax afsoomaali ku qoran oo siinaya 
sawir urursan, isla markaana koobaya dhinacyada muhiimka 
ah ee mowduucaani leeyahay.  
Dad badan ayaa dadaalay oo faafiyey qoraallo ku saabsan 
Suugaanta soomaalida, sida aqoonyahannada ku xusan 
tixraacyada qoraalkan. Haseyeeshee dadaalladaasi waxay u 
badan yihiin laba midkood. Ururin suugaan kaydin u baahan 
iyo darsid qaar ka mid ah jaad-suugaaneedyada 
Soomaalida, taas oo badi xoogga la saaray darsidda 
maansada. Haseyeeshee waxay nuqsaan weyni ka jirtaa 
dadaal si cilmi ah loo darso guud ahaan Suugaanta 
Soomaaliyeed waxa ay tahay iyo qeybaha ay ka kooban 
tahay. Waxaan rajaynaynaa mustaqbalka soo socda in 
baahidaas la daboolo.   

 

W/D: Dr. Maxamed Daahir Afrax 

Qaybta 5aad 

J I L I D D A  K O O W A A D  
M U Q A A L K A  L A B A A D :  

(Waxaa soo gelaya Muxibbo iyo Mawliid, goobtu 
waa fasallada hortooda, waxaa gacan qaadaysa 

Muxibbo) 
Muxibbo:   Mawliid, iska waran walaal. 
Mawliid:    Liibaan iyo khayr: adigu maxaad 
sheegtay? 
Muxibbo: (Oo indhaha ka duwaysa). Waan 
fiicanahay  
Mawliid: Beryahan gooni joog baad noqotaye sidee 
wax u jiraan? 
Mawliid: Dhibaato weyn oo aan kuula cawdaa ma 
jirto, Ha yeeshee arrin haddaan kuu sheego aad la 
yaabayso ayaa igu soo korodhay. 
Muxibbo: Ii sheeg ha igala xishoone. Muxuu yahay 
arrinku? 
Mawliid: Soomaali baa horay u tidhi: <<qofkaad 
wax ku qarsan lahayd wax lagama qarsado>>. 
Adiguba sidaad u dareentay war waa jiray 
baryahanba, aniguse ma garanayo wuxuu ku 
dambeyn doono. 
Muxibbo: (Oo cabashadii Mawliid ka naxday 
wajigeedii beddelmay, kuna siganaysa in 
buugaagta iyo qalmaantuba ka daataan).  Bisinka! 
allaylee gartay in aadan isku dhammaansho qabin. 
Bal wax uun iiga taabo dhibaatooyinka murugada 

kaa muuqata kugu beeray, maxaadse horey iigu 
sheegi wayday?  Ma sidaas baad u calool adag 
tahay? 
Mawliid: Waan ka xumahay in aan adigana calool 
xumo kugu abuuro.  Wax sidaas u sii far qodan ma 
aha, waase arrin aanan ilaa hadda garan soonayn 
cid ku lug leh iyo cid wax ka qaban karta. 
Muxibbo: Waad sheegaysaa, waadna 
shareeraysaa! Muxuuse yahay arrinku? 
Mawliid: Waar heedhe, maalin walba markaynu 
fasalka ka baxno… 
Muxibbo: Hee!! 
Mawliid: Lacag baan buugaagtayda ka dhex helaa. 
Miyaanay yaabka yaabkiis ahayn?  Xataa waxaan 
gaaray maalmahan danbe in aanan gacantayda 
kaba bixin buugaagta, xataa kolkaan fasalka ku jiro 
kor baan u hayaa. 
Muxibbo:  (oo bilowday dhoola cadayn). Waa khayr 
eebbe kula doonaayo: waa nasiib wanaag miyaa 
laga xumaadaa oo layska sheegaa maad qarsatid? 
Mawliid: (oo ay ka muuqato inuu weli shaki weyn 
qabo). Waa khayr ku lahaa, khayrka buugaagta 
lagu qarinayaa muxuu yahay? 
Muxibbo: haddii aad ogaato qofka lacagta buugta 
kuu dhex geliya side baad yeeli lahayd? 
Mawliid: wallaahi ilkahaan ka daadin lahaa! Muxuu 
iimooday? 
Muxibbo: Oo muxuu dhimay oo aad ku dilaysaa? 
Mawliid: oo muxuu ula jeedaa lacag aan 
shaqeysan? 
Muxibbo: anigu waxaan qabaa, kuguna 
waaninayaa inaad iska khayreysato arrintaas, 
walaacana iska dhaafto. Middeeda kale 
Mawliidoow shalay xisadii xisaabtu waa idhaaftaye, 
buugga xisaabta ma i ammaanaysiinaysaa? 
Mawliid: (oo ay ka muuqato ku adkaanshada 
buugga) buugga xisaabtaa? 
Muxibbo: haa buugga xisaabta 
Mawliid: oo goormaad iisoo celinaysaa? 
Muxibbo: si dhaqso ah baan ukeenayaa. 
Mawliid: qof buug loo diido ilaahay waa kaa kor 
yeelay. Inkastoo aanan qof kale u fidiyeen. Adiguse 
hooyoo lasoo dhaqso. 

Abwaan: Cismaan Aadan Xuseen (Askari)

DHULKII UDGOONAA 

 
Qaybta 6-aad 
Sida hoos ku qoran buu suuqluhu wax kaga gataa 

shaqaalaha xijiga: 

1. Isdhaaf – rodol timir ah iyo mid maydi ah baa 

lays dhaafsadaa. 

2. Rubiqaad – rodol maydi ah buu suuqluhu kaa 

siiya rodol rubuc dhimman oo timir ah. 

3. Saddexmeelood – rodol timir ah wuxuu la qiima 

yahay rodol iyo nus maydi ah. 

4. Kalabar hoose – laba rodol oo maydi ah waxay u 

dhigmaan rodol timir ah. 

Fiiro gaar 

Qiimaha aannu kor ku tusnay wuxuu jirey waqtigii ka 

horreeyey curashadii kacaanka oktoobar, waagaas 

oo dib loo habeeyey soosaaridda iyo abgaalgudka 

shaqaalaha xajiga. 

6. Beeyo waxay ka baxdaa geedka moxor ama 

lufoodka la yiraahdo. Moxorka dhulka ciidda ah 

buu ka baxaa, sida maydiga. Goor walbana waa 

la gurtaa (gooshi), laba todobaad baana loo 

kaadiyaa nagafka ka bacdi sida maydiga 

horraankiisa. Kulaylka bay ku baxdaa beeyadu, 

qaboobihiise lama gurto oo sida caanaha bay u 

milintaa ama shubantaa. Ugu yaraan 7 – 8 

qolofqaad bay u baahan tahay xagaagii Abriil ilaa 

Setebmbar, nagafka ka dibna waa la gurtaa ee 

lama kaydsado sida jadarka miraha xagaagii baxa 

kharaf (khariif) baa la yiraahdaa, xabagtana 

nakhwe baa la yiraahdaa, lufoodka buuna ka 

baxaa. Nakhwe waa wax la cuno. Hawsha guud 

ee beeyadu waa sida maydiga. Weerta oraneysa 

“badwi baan sarcay sandaan” macnaheedu waa 

beeyo ama xabagta aan maydiga ahayn oo dhan. 

Sakham waa wixii aan beeyo iyo maydi ahayn. 

Miisaanka beeyada handar baa lagu qiyaasaa, 1 

handar = 4 faraasiiladood: 1 faraasiilo = 20 

rodol. 

Beeyadu waxay u kala baxdaa una kala sarraysaa 

sida soo socota: 

1. Kharaf oo tan xagaagii baxda, jiifo, xuub, baa ku 

jira. 

2. Nakhwe oo aan xabag soocan. 

3. Boydo (dhegdheg) oo ah dayrta baxda: boydo 

hogta bay ku soo dareerta, boohin buu ka yimid 

eraygu. 

7. Xabagta la cuno 

Xabagta la cuno waxaa ka mid ah:  

1. Bilcil – waa la daqraa geedka ka dibna la gurtaa 

wixii ka baxa  

2. Xankookib – godin baa lagu diiraa 

3. Cobol – waa sida lam. 1. 

4. Cadaad 

5. Fawlalaa 

6. Qurac 

7. Murre 

8. Hadi 

Hadiga iyo murraha daawo ahaan baa loo cunaa. 

Inta kalase quud ahaan. Dhirtaas oo dhan waa la 

xannaaneeyaa oo nolosha dadka bay waxtar weyn u 

leeyihiin, sida xoolaha nool. Haddii uusan roobka 

diraacgood ama ximir ku di’in xabagta oo dhammi si 

wacan uma baxdo.  

8. Gaadiidka faleenka lagu raro 

Marka karoortu buuxsanto callaal ama dheeg baa 

lagu guraa oo rati la saaraa. Callaalku waa dermo 

sidii xaashimeed loo tolay, dheegguna waa joonyado 

la isku tolay kiish oo kale. Afroortu waa joonyad 

iyaduna. Nakhwaha qaaliga ah ee burburka laga 

dhawrayo maxaamalad baa lagu guraa. Ugu yaraan 

20% baa ratiga yamaarshaha ah (ugu xoogweyn 

awrta) lagu maqdacaa dharaar kasta ee uu soo sidey 

faleenka. Ka dib doon baa loogu dhoofiyaa dalalka 

dibedda ee faleenka soomaaliyeed suuq weyn ku 

lahaan jirey kumanyaal sannadood ka hor. 

La soco ….. 

                               W/D: Axmed Cartan Xaange 

SILSILADDA TAARIIKHDA ISLAAMKA 

Qeybtii 11aad 
Sidoo kale waxaa jiray xariiro guur oo ku dhisan waranka 
caaraddiisa iyo qoriga afkiisa sababtoo ah dagaallada u 
dhexeeya qabiilooyinka kala duwan ma kala joogsan jirin 
qolada dagaalka lagaga guulaystana dumarkooda oo dhan 
waa la bannaysan jiray, waxaase la yaableh carruurta ay 
ku dhalaan arrintaan waligood waa lagu cayn jiray.  
Waxaa kaloo guurka la xariira in ummadda casrigaan 
jaahiliga nooleyd aysan laheyn xad tirada xaasaska lagu 
joojiyo, sidaa darteed ninku wuxuu guursanayaa hadduu 
rabo toban dumar ah, wuxuu wada guursanayaa labo 
gabdhood oo walaala ah, wuxuu guursanayaa 
haweeneyda aabihii furay ama ka dhintay, sidoo kale ma 
jirin xad furitaanku ku istaago sidaa darteed intuu boqol 
jeer furo ayuu haddana ceshanayey.  
Foolxumada zinadu waxay ahayd mid ku faaftay 
dhammaan heerarka bulshada oo dhan, hasayeeshee 
waxaa jiray dad yar oo rag iyo dumarba leh oo naftoodu 
qaddariya oo iskala sharaf weyn inuu ceebtaan zinada ku 
dhoco, dumarka xorta ahina waa dhaameen kuwa 
addoomaha loo yaqaan. Bulshada jaahiliguna wax ceeba 
uma arag inuu ninku sheegto ilmaha uu zinada ku dhalay. 
Taasna waxaad ka garan kartaa Xadiiskii Abu-da'ud 
warinayey; Qisadii caanka aheyd ee Sacad Bin 
Abiiwaqaas iyo Cabdi Ibnu Zamcata ay isku qabsan jireen 
wiil ay dhashay addoon uu lahaa Zamcata, oo Nebigu scw 
wiilkii firaashka raacsiiyey. Iyo sidoo kale qisadii maaalin 
nin intuu istaagay uu Nebiga scw ku yiri; wiilkaan anaa 
dhalay oo hooyadiis ayaan ka zinaystay!  
Xiriirka u dhexeeya ninka, Caruurtiisa iyo Qaraabadiisa  
Calaaqaada u dhexeeyey ninka iyo ilmihiisa carabtu waa 
ku kala duwaneyd, qaarkood aad ayey u jeclaayeen 
ilmahooda; Qaarkalena gabdhaha ayey nololduugi jireen 
(nolosha ku aasi jireen) cabsi ay ka qabaan ceeb gabadhu 
usoo jiiddo ama/iyo wax la’aan darteed, wiilashana waa 
dili jireen cabsi ay ka qabaan faqri iyo goojo, hasayeeshee 
dhaqankaan kuma tirin karro caadooyinka faafay, 
sababtoo ah baahi weyn ayey wiilasha u qabeen inay 
cadowga ka horgeeyaan darteed, fiiri qur’aanka suurat 
ancaam A-151, suurat naxli A-85-89, suurat Israa A-31, 
suurat kuwirat A-8, aayadahaan oo kulligood Allaha weyni 
ku xaaraantinimeeyay kuna joojiyay caadadaan foosha 
xun ee nolol ku dilka caruurta, taasoo ah dhaqan kasoo 

horjeeda diinta, insaannimada iyo damiirka oo Islaamku 
joojiyay.  
Marka la fiiriyo xiriirka u dhexeeya walaalaha, ilma-
adeerta iyo tolka wuxuu ahaa xiriir aad u xooggan, 
waxay u noolaayeen una dhiman jireen tolka dartiis, 
isku duubnida iyo midnimadu waxay aheyd mid ka 
muuqata halka qabiillada dhexdiisa taasoo ay 
xoojinayso hiilka iyo isxigsigu, waxayna ku socon jireen 
halkudhigga caanbaxay ee oranaya “u hiilli walaalkaa 
hadduu gardaran yahay iyo haddii laga gardaran 
yahayba” macnihiisa runta ah ayadoo aan loo leexin 
sida Islaamku u saxay oo ah in u hiillinta daalimku tahay 
in gacanta la qabto oo laga joojiyo dulmiga.  
Hasayeeshee ku tartamidda magac raadinta iyo 
madaxtinima doonka ayaa marar badan hurin jiray 
colaado ka dhex aloosma qabiilooyinka hal oday kasoo 
wada jeeda sida aan ka aragno Ows iyo Khazraj, Cabas 
iyo Dibyaan iyo kuwo kale oo badan.  
Marka la fiiriyo xiriirka u dhexeeya qabiilooyinka kala 
duwan, wuxuu ahaa mid aad u fog oo xubin-xubin u 
kala googo’an, awooddooda oo dhanna waxay ku 
dhammaan jirtay sabuubo iyo colaado iska shidan, 
hasayeeshee cabsida laga qabo caadooyinka qaarkood 
oo la wadaago iyo khuraafaadka diiniga ah; ayaa 
xoogaa fududayn jiray ololka dagaalladaan iyo 
holacooda, waxaa kaloo jiray isgaashaanbuursiyo iyo 
israacsanaan qabiilooyinka qaarkood xiranayaan oo 
kuwa kale ay kaga soo horjeedaan, taasoo marmar isu 
keeni jirtay qabiilooyin kala duwan, sidoo kale bilaha la 
xurmeeyo waxey u ahaayeen raxmad iyo gargaar dadku 
ku kala nastaan oo noloshu soo noqoto.  
Isku soo duuboo, xaaladda arrimaha bulshadu waxay 
aheyd mid dhulka taalla liidnimo iyo indha la’aan, jahliga 
iyo aqoon darridu udbaheeda ayay mudatay, 
khuraafaadka iyo aaminsanaanta malluugtu cirkay isku 
shareertay, dadku waxay isaga nool yihiin sida xoolaha, 
haweenayda suuqaa lagu kala iibsadaa, mararka 
qaarkoodna waxaa loola dhaqmaa sida dhagax aan 
dareen lahayn, midnimo ma jirto, maamul ku sheegyada 
meelaha qaarkood ka jiray ujeeddadooda ugu weyn 
waxay aheyd hanti masaakiinta laga xoogay in 
khasnadaha laga buuxiyo iyo dagaallo loo soo jiido 
cidda ay is-hayaan oo kaliya.  
 La soco…. 

W/D: Haji Cismaan Macalin Ibraahim 

Qaybta 1aad 

RAGGU INUU AFAR XAAS GUURSADO WAXAA LAGU 

ILAALINAYAA XUQUUQDA DUMARKA. 

Noolaha oo dhami wuxuu ka kooban yahay laba jinsi oo 

kala ah lab iyo dheddig, labadaas jinsina mar kasta waxaa 

badan dheddigga, sabab Ilaahey kaliya og yahay darteed. 

Kaba soo qaad xoolaha la dhaqdo dheddigoodka ayaa ku 

badan. U fiirso lo’da, sacaha ayaa aad uga badan dibida; 

eeg geela Awrta ayaa aad uga yar halaha; riyuhu wey ka 

tiro badan yihiin orgida, waana sidaas noolaha oo dhami. 

Sababaha yar ee aadamigu garan karo oo dheddigga loo 

badiyay waxaa ka mid ah: 

1- Dheddigu wey ka nacfi badan yihiin laboodka, waayoo 

iyaga ayaa laga helaa caanaha iyo subagga, marka laga 

hadlayo xoolaha. 

2- Iyaga ayaa wax dhala oo taranka nooluhu ku tiirsan 

yahay. 

3-  Intooda badan dhashooda wey nuujiyaan. 

Haddaba beni’aadamka oo ka mid ah noolahaas aan soo 

sheegnay, isagana waxaa ku badan dheddiga. Waa wax 

aan muran ka joogin inay mar walba dumarku ragga ka 

badan yihiin dhawr jeer.  Haddaba haddii, iyadoo sidaas 

loo kala badan yahay, uu nin waliba hal naag kaliya 

guursado, waxaa soo haraya dumar badan oo rag la’aan 

ah. Su’aashu waxay tahay. Sidee laga yeelayaa dumarkaas 

dheeraadka ah. Ma waxaa la leeyahay, kuwaas yeelkooda, 

yaanan gabadha la qabo naag kale lala guursan. Sow 

gabar kasta xaq uma laha inay hesho guri ay hooyo ka 

noqoto iyo ubad ay dhasho.  

Haddii la sharciyeeyo inaan hal naag ka badan la guursan 

karin, yaa ku dhib qaba, ma ragga, mise dumarka?! 

Dabcan haweenka ayay dhib ku tahay, waayoo qaar 

badan oo ayaga ka mid ah ayaa guumeysoobaya ama 

gablamaya oo mustaqbal beelaya. Haddaba, guursiga 

naagaha badan waxaa loo banneeyay si dumarka 

dheeraadka ahi ay u helaan ubad iyo mustaqbal, ee ma 

aha arrin ragga kaliya loogu roonaanayo si ay 

dumar badan ugu raaxeystaan. Dabcan, 

Ilaahey ayaa badiyay dumarka, isagaana og 

xikmadda ku jirta. Haseyeeshee, dhibaatadii 

ka dhalatay tiro badnida haweenka wuxuu 

Alle xal uga dhigay inuu raggii u banneeyay 

inay guursan karaan ilaa afar xaas, iyadoo ku 

xiran hadba tabarta ninka, ee ku saabsan 

dhanka dhaqaalihiisa, caddaaladdiisa, 

awooddiiisa, raganimada, IWM.  

Arrintaaasi waxay dammaanad qaad u tahay 

xaqa gabar waliba ay u leedahay inay hesho 

qoys ay hooyo ka noqoto.  Mar hadday 

arrintu sidaa tahay, dumarka ayaa laga rabaa 

inay isu naxariistaan oo ay oggolaadaan in 

ragga yar oo ay haystaan ay u wadaagaan si 

walaaltinimo leh, ayna joojiyaan isbuufinta 

iyo xaasidnimada, waayo arrinta waxaa ku 

jirta dantii haweenka. 

Ha ogaadeen dumarka kasoo horjeeda 

guurka badani, inay liddi ku yihiin danaha 

haweenka, waayo waxay diidan yihiin inay 

gabar waliba qoys hooyo ka noqoto. 

Gabdhaha noocaas ah ee anaaniyada iyo 

masayrku indhaha tiray ayaa ku tumanaya 

xuquuqdii haweenka ee ragga dhowrka naag 

guursanayaa ma aha kuwa wax u dhimaya 

xuquuqdaas, balse way ilaalinayaan. Halkaas 

waxaa ka caddaatay inay dumarku yihiin 

kuwa aan wax isu oggolayn, ee mid kasta ay 

rabto iney kaligee nin iyo guri yeelato, 

gabadh ayada la mid ahina ay suuqa ku 

gablanto.  

Dumarku waa inay arrintaas wax ka 

beddelaan una aqoonsadaan inuu guurka 

badani yahay wax lagu ilaalinayo 

xuquuqdoooda, ayna oggolaadaan in ragga si 

sharci ah loola wadaago, haddii kale naagaha 

suuqa taagtaagani nin la’aan joogi 

maayaaane, raggooda ayay magaalada ka 

ugaarsanayaan, markaas ayaa raggoodii si 

sharciga ka baxsan loola qaysanayaa, sidaas 

darteed wax aan ku hurayn, habaar lagu ma 

doorsadee, wixii Ilaaheey jideeyay, maslaxad 

ayaa ku jirtee, sidooda haloo hirgeliyo, hana 

lagu kalsoonaado. 

La soco….. 

DOODDA CILMIGA DHIRTA 

 
Qaybtii 6aad 
Marka habeenkii  waa inuu  seexan  waayaa  

qofkii  la  jooga  ama  ninka  la  jooga  geelii  

kale irmaan iyo wixii baad fiirinaysaa waa 

dhanyahay geelaad ka garaneysaa aan  awrkii  

laheyn  oo  is  daba  yaacayoo  waa  kaliishii  

hogada  yaa maqan  raadkiisii  oo  qoyan  baad  

arkaysaa  yucbi  walba  waa  kan  la wareegii  

laanta  ka  jabsaday  waad  ka  daba  boodaysaa  

meel  yucub jeega la yiraahdo oo dhulkaa 

xidataa bariga ah Mudug iyo u dhow iyo 

arladaas yucub iyo yucub gare iyo arlooyinkaa 

yay ahayd dhulka aan ku raaci jirnay laba iyo 

tobanka maalin adiga iyo geela waa inaad isku 

taagnaataan  geedkaa  yicibka  ah  horta  waan  

ka  gooyay  waxaa  yimid soorkii marka dooga 

laga dhergo ee yaxarintii uu qumaati u baxo oo 

ay caleentiis  dhamaato  geedkaas  saanka  la  

yiraahdo  iyo  geedkaa  jagan garta la yiraahdo 

oo saarka ka mid ah buu u jecelyahayoo, geed 

kale oo Hawd  ka  baxo  yaa  jira  oo  isna  geela  

aad  u jecelyahay oo nagaad mac la yiraahdo oo 

iyadu dhulka ka soo baxdo oo xoogaa  le’eg. 

Marka  doogu  yara  adkaado  ee  sagaal  ay  

gamasho noqoto laba geed baa geelu ugu 

jecelyahay gamashadaa sadex geed mid 

nucbibaa ka eh bilci baa ka baxda cabaad baa 

ka baxda quracaa ka baxa qabcadaa ka baxda 

gambaliisha geedka la yiraahdaayoo xidig iyo  

maaradoow  waa  geedka  yamaarug  la  

yiraahdo  midna  waa  geed mani  la  

yiraahdaayoo  waa  geedka  loogu  heesay  geelu  

mani  ku ladanaa  kaan  buli  ka  daaqayaa  loo  

degay  kormaaleeyaa  kor  looga bodyaa waa 

dhirta koorsanka laga qoraa geel mani ku 

ladanaa waa tan la  yiri  markaa  lebigaa  waa  

loo  gooyaa  kaambuli  gaduudan  buu 

bixiyaayoo waxaa dilaaca beerkiisii oo waa loo 

gooyaa hasha dhashay geela irmaan waad i 

goonaysaa haduu gaarana waa daaqayaa 

markuu geelu  hay  kaa  galaba  waad  

koraysaa  waa  geedka  dhirta  u  dheer 

markaasaad  geelii  wada  arkaysaa  koortana  

waa  geedka  loogu  qodo geela isku 

dhegeysanayee isku raacayee xudhubi baa la 

yiraahdaa oo waa  geedka  saa  loogu  heesay.   

 

Dhirta  geelu  cuno  geed  waxaa  la yiraahdaa 

isna gacan dheere caleentiisa hore uma dhacdo 

waa geedkii ina  Cabdi  Xasan  Ina  Cabdulle  

Xasan  weeye  geed  caynkaa  u  eg  oo godob  la  

yiraahdo  iyo  gacma  dheeraha  waa  geedkii  

uu  lahaa  geele reer  hagar  gaara  waydaye  

alloow  goda  gacma  dheeraha  waa  loo 

qodaayoo xididkiisaa loo guraa geela biyo kale 

doonan maayo jiilaalkii oo dhan xidido waa 

wayn waa wayn oo intaynaan aynaan qaadi 

karin ayaad  ka  bixinaysaa  waad  

jeexjeexeeysaa  oo  waad  u  qurbeeysaa. 

 

salkaad  u  dhigaysaa  sidii  ceelkii  uu  ka  

cabayey  irmaankaad  marka hore  ku  sii  

daynaysaa  marka  wuxuu  u  dibirayaa  sidii  

dadkii  buu  u dibirayaa geelaasu hal wax ka 

dhimayso ma leh caanihiisu xumbo ha u 

badnaadaane jiilaalkiiyoo dhan waa ku 

dhacaan ceelkii hadii ama gaalo kaa fadhiisato 

ama col kuu fadhiisto ama caashaan arigii 

meeshii geelii irmaanaa aad la soo hadho oo 

aad arigii iyo waxaa ku soo reebto waad ku 

dhacaraneysaa waa geedkaa colkii 

daraawiishta iyo colkii ingiriiska lagaga baxsan 

jiray marka geelu dhirta saas ah yaa gooni u ah 

darantu kuma jirto iyada waa geedka uu ugu 

jecelyahay ceelka baa yimid ceela ceel lama 

diido ah ceel gaal baa jira ceel la yiraahdo 

caynabo ceelka la yiraahdo ceelal waa ka mid oo 

ceel wuxuu ku qadayaa ceel shan iyo toban  buu  

ku  qadayaa  ceel  uu  bil  ku  qadaya  ayaa  jira  

ceelasha biyahoodu  saas  bay  isku  mid  ay  u  

aheeyn  jiraanka  markuu  cabayo weeye 

caynkana waxaa ugu jilicsan jiilaalkii kii biya 

dhigta.   
La soco...... 

         SIYAABIHIHII ISLAAMKU UGU FIDAY DHULKA SOOMAALIDA. 

 
Qaybta 12aad 

Ujuuraaniyiintu waxay boortaqiiska dagaal lagu 

hoobtay kula galeen magaalada Baraawe, wixii 

waqtigaa ka dambeeyay boortaqiisku waa ku dhici 

waayay in uu xoog ku qabsado xeebaha Soomaaliya, si 

la mid ah sidii uu gacanta ugu dhigay dhammaan 

xeebaha bariga Afrika. 

Maamulkii Barqash, oo ka talin jiray xeebaha gobolka 

Banaadir, ilaa laga soo gaaro gumeysigii Talyaaniga ee 

dalka qabsaday dhammaadkii qarnigii 19aad ee 

miilaadiga, waxaana madax ka ahaa madax 

cummaaniyiin ah oo saldhigoodu ahaa magaalada 

Sinjibaar. 

XAALADDII SOOMAALIYA KA HOR SOO 

GELITAANKII REER YURUB. 

Qormadeenan maanta waxaan ku soo qaadaneynaa 

xaaladdii Soomaaliya ka hor soo gelitaankii gumeysigii 

reer yurub.” 

Horraantii nuskiisii dambe  ee qarnigii 16aad ee 

Miilaadiga, dadka iyo dalka soomaliyeed  waxa uu ku 

sugnaa xaalad murugsan oo xanuun badan, waxaa ka 

jiray daafaha dalka Soomaaliya dabeyl iyo dareen 

colaadeed, waxaanna ka xusi karnaa xaaladahaas 

dalka ka jiray : 

1. Waxa burbur ku dhamaaday halgankii muslimiinta 

geeska Afrika kula jireen xogaggii kirishtaanka 

ahaa ee ka socday geeska Afrika muddo 4 qarni 

ku dhawaadka aheyd. 

2. Waxa dalka ka dhacay cudur daacuun ahaa oo  

safmar ah, oo galaaftay hambadii Muslimiinta 

dagaalkii ka dib. Waxaana ku dhintay cudurkaas 

Amiirkii u dambeeyay umaradii Islaamka oo la 

dhihi jiray Al-Amiir Nuur, oo ahaa Amiirkii u 

dambeeyay umaradii imaaradihii ka jiri jiray 

waqooyiga Soomaaliya, gaar ahaan saldanadihii ka 

jiray Adal, Saylac iyo Harar. 

3. Waxa dalka Soomaaliya duullaan isballaarin ah ku 

soo qaaday qawmiyadda Oromada, iyaga oo ka 

faa’iideysanayay jabkii xoogaggii muslimiinta soo 

gaaray, gaar ahaan qabaa’ilkii Soomaalida oo 

ahaayeen qabaa’ilkii ugu badnaa oo deggenaa 

gobolka geeska Afrika. 

4. Qabaa’illo badan oo Soomaaliyeed, oo ka mid ahaa 

xoogaggii ka qeyb galay halgankii gaalada lagula 

jiray, oo ka baqay in laga aargoosto, oo 

dabadeedna u soo hayaameen koofurta iyo koofur 

galbeed Soomaaliya. 

5. Degganaansha la’aan ka jirtay gobollada koofurta 

Soomaaliya, oo xilligaas uu ka jiray isriixriix ka 

dhaxeeyay saldanadii Ujuuraanka iyo qabaa’ilkii 

hiraab, ee xukunka ka tuuray saldanadii 

Ujuuraanka. 

6. Waxa ka socday xilligaas magaalooyinka xeebaha 

koofurta Soomaaliya, weerarro joogto ah, oo ay 

ku haayeen xeebaha bariga Afrika, xoogaggii 

Boortaqiiska oo xilligaas weeraro joogta ah ku 

haayay xeebaha bariga Afrika. 

7. Xaaladda colaadeed oo saameeyay, dhammaan 

dalka Soomaaliya, ilaa qabaa’ilkii Soomaaliyeed 

qola kastaaba yeelato madax dhaqameedyo  kala 

madax bannaan, oo qabiil kasta uu degaan iyo 

maamul u gaar ah uu sameysto, ilaa ay dalka ka 

soo gaaraan sahmiyayaashii reer yurub, oo 

doonaayay in ay dalka ka ururiyaan xogo la xiriira 

xaaladda dalka Soomaaliya. 

8. Soomaalida oo dadaal badan gelisay gaar ahaan 

gobollada koofurta Soomaaliya, in ay gacan ka 

helaan dunida muslimiinta, si looga gacnsiiyo 

xaaladihii qallafsanaa oo xilligaa dalka heystay.  
La soco …. 

W/D Prof: Maxamed Cilmi Toxow 

Qaybta 13aad 

Akhristayaal waxaynu soo qaadanay 

casharro badan oo aynu kusoo baranay 

higgaadda afsoomaaliga, kuwaas oo lagaaga 

soo tabiyo buugga higgaadda afsoomaaliga 
habka cusub, laguna soo saaro magasiinka 

dhambaal ee ay soo saarto akadeemiyada 

cilmiga fanka iyo suugaanta waxaan hadda 

filayaa inaad si fiican ula socoto higgaadda 
marka laga reebo dhawr cashar oo keli ah     

oo inoo hadhay. Waxaa haatan dareemi 

kartaa inay higgaaddu tahay gebegabo oo 

ka hartay waxyar oo keli ah. Casharkii 
inoogu dambeeyay waxaad ku baratay 

akhrinta labada eray ee Ay, Ey 

Casharkan waxaan maanta ku baran 

doonnaa codadka (AW IYO OW)   

 

 

 

 

 

 

 

 

TUSAALE: AW 

Dawga. 

Dawlo 

Caw 

Gawl 

Caws 

Mawlac 

Dhawrto 

Hawdka 

Farawga 

Awrka 

TUSAALE OW 

Bowdo 

Lowga 

Sowdo 

Howdo 

Howlo 

Dowlo 

Cowska 

Lowska 

Owrka 

Dhowrtada 

Bowdka 

Howsha 

Kowle 

 

AKHRIS 

1. Awrka dabarka leh kusoo xir  

2. Qawl usoo gur riyaha 

3. Cowke ma yimi shalay 

4. Ma ku tukataa mawlaca 

5. Cawsle ayaa halkan fariista 

6. Dhowrtada  iska dhiiba hadda 

7. Masoo gurtay  lawskii maanta 

8. Dawgu ma ciriiri baa mise waa waasac 

9. Lowga ayaa laga qabtay oo wuu jiifaa 

10. Bowdada ayuu kaga dhacay looxii  

11. Awrka dabarka u gaabi 

12. Beerta caws cusub ayaa ka baxay 

13. Cowsle ayaa gadaya cawska 

14. Dhagax culus ayaa kaga dhacay bowdada 

15. Sowdo dugsiga ayey aadday 

16. Sahay badan looma qaadan howsha 

17. Hawd ma u baxday  weligaa 

18. Ma maqashaa roobka soo qowle 

19. Kow iyo toban jeer u tag 

20. Arag farawga  hasha ku yaal 

DHAQAALAYNTA XOOLAHA SOOMAALIDA 

 
Qaybtii 2aad 
Gobol walba oo kamid ah dalka soomaaliya 

waxaa laga dhoofiyaa qeybo badan oo xoolo 

ah, waxaana ku yaalla maxshar lagu 

kontoroolo xoolaha geel, lo’ iyo ari. 

Magaalo kasta oo laga raro xoolo oo ay ka 

dhsan tahay dakad waxaa laga rabaa inay 

qaadato xilka kasaaran xoolaha ay dhoofiyaan 

kana soo baxaan xilka iyo waajibaadka 

xooluhu ay ubaahan yihiin. Si kastaba dakad 

kasta waxaa ka dhoofa qiyaas xoolo ah oo 

laga qaado korka neef kasta ee ay soomaalidu 

dhaqato lacag dollar ah. Sidaas aan ognahay 

deked walba ay uqaadaa dhaqaalihii laga 

qaadi jiray xoolaha soomaalida waa in ay dib 

ugu laabato xoolaha guud ahaan deegaan kasta 

haka dhoofeene waayo waxaa xilkaas qaadatay 

maamulayaasha dekadaha ay ka dhoofaan 

xoolaha.  

Sanad walba waxaa laga dhoofiyaa dalka 

soomaaliya in kor u dhaafaysa malaayiin neef 

oo isugu jira lo’, geel iyo ariba, dakhliga 

kasoo baxana waxaa qaata dad aan wax garad 

ahayn  una eg inay horay u socdaan oo kaliya 

ee aan gadaalba eegeyn. Tirade xoolaha la 

dhoofiyo sanad walba iyo bilkasta markii la 

isku celceliyo boqolkiiba boqol waan eegi 

doonaa tiradooda iyo dhaqaalaha kasoo bixi 

karaba.  

Geel waxaa laga dhoofiyaa bilkasta 15%. Ari 

55%. Lo’ 30%. Xoolahaasi waxay ubaahan 

yihiin inay helaan daryeel dhan walba ah 

kaas oo ukala baxa sida tan.  

1. Daryeel caafimaad 

2. Baad iyo biyo joogto ah 
3. Suuq geyn caalami ah 

Hadaba waxaa maqan ee la garan la’yahay waa 

maxay? Waxa maqan ee la garan la’yahay ee 

meesha ku jira waxa weeye  dhaqaalaha kasoo 

baxa xoolaha la dhoofiyo halka ay maraan iyo 

cidda ka faa’ideysataba.  Dalka soomaaliya 

waxa ku yaalla dakado badan oo ay ka 

dhoofaan xoolaha la dhoofiyo, waxaana kasoo 

baxa dhaqaale fara badan oo aan la ogeyn 

meesha uu maray iyo cidda qaadatayba. Neef 

kasta oo ka dhoofa dakadaha dalka waxaa laga 

qaada dollar kumana laabtaan xoolihii iyo 

xoolaleydaba. 

Xoolaha waxaa haysta laba dhibaato oo kala 

ah 1) Maalgelin la’aan iyo 2)Dabar go’  ku 

socda xoolaha guud ahaantood. Halkaan waxaan 

kusoo gudbineynaa xoolaha la dhoofsho 

tiradooda iyo dhaqaalaha qiyaas ahaan laga 

helo xoolahaas. 

Sidaas aan kusoo muujinay qormadaan sare ka 

muuqata waa mid ku salaysan qiyaas balse, 

waxaan ula jeednaa haddii laga dhigo shax 

lana qorsheeyo waxa kasoo bixi kara hab 

wanaagsan oo lagu heli karo dhaqaale fara 

badan oo lagu daryeeli karo heerka nolosha 

xoolaha iyo xoolaleydaba  lagana heli karo 

faa’iido ballaaran oo dadka iyo dalka wax 

tari karta waxaan filayaa inay ka maqan 

tahay meesha wax la yiraahdo hormarin 

xooleed, waana dhibaato aan yareyn oo u 

baahan in laga xaliyo dhinacyo badan oo la 

xariira siyaasadda, dhaqaalaha, maamulka iyo 

arrimaha bulshada, iyadoo la raacayo 

ilaalinta qawaaniinta maaliyadda iyo 

kastamka canshuuraha dalka soomaaliya.  
La soco ….     

W/D: Cabdulqaadir Maxamed Cali 

No  Magaca 
Xoolaha  

Tirada 
Xoolaha 

Lacagta 
Xoolaha  

Wadar 

1.  Ari 19,800 $2 $39,600 
2.  Lo’ 10,800 $3 $32,400 
3.  Geel 5,400 $5 $27,000 
                        Wadar Guud $99,000 

DUULAANKII LIBAAXA IYO SAGAALKII DAANYEER MUXUU KU DAMBEEYAY? 

 
Qaybta 2aad  
Ka dib, markii uu warbixinta si wanaagsan u 

dhageystay boqorkii daanyeerrada ee Muun Daanyeer 

ayaa mar qura waxaa isbeddelay wejigiisa, iyadoo 

laga dheehanayay carro aad u weyn, wuxuuna ku 

dhawaaqay ereyo aan laga fileynin oo ay ka mid 

yihiin, “War meyga bootin dheer yahay? War meyga 

dhogor badan yahay? War miyaga Ilko iyo Af weyn 

yahay?” Waxayna xubnihii ku jawaabeen Maya, 

kaalaya haddaba ii geeya, guul rag kaaga dambeeyo 

aleylehee guul maaha, labadayadase haddaan isu 

tagno mid uun baa dhimanaya. Mar haddaan isu tagno 

lagama yaabo inaan xaqiina uga soo tago weliba 

dheeri baan ka keenayaa isagoo halkaasi ka muujiyay 

isqaadqaad iyo xarakaad foonjac foonjaceyn ah oo 

beesha daanyeer aad u cajab geliyay, raalli buuxana 

ay ka noqdaan in uu doono xaqooda, balse maxaa ka 

dambeeyay? 

Boqor Muundaanyeer, wuxuu u diyaariyay 

xubnihiisa ku wehlinaya safarka kuwa yaqaanna 

sida loo hadlo loona garnaqsado isla markaana ah 

dagaalyanno ah. 

Wuxuu ka dhex xushay xubnaha daanyeerta laba 

xubnood, oo uu kula dardaarmay in ay u hadlaan 

sida uu u sheegi doono boqorka wuxuu yiri 

“Dagaalyanka kowaad wuxuu leeyahay markaan 

tagno Waryaa libaax, hee markuu yiraahdo, 

xubinta ku xigta waxay leedahay Sagaalkii sacaad, 

ka dibna aniga ayaa waxaan leeyahay iskuma 

heshidee barkeenna nasii, sidaa ayaana lagu afar 

afareystay laguna sii maray waddada iyagoo rajo 

badan ka qaba in ay ka soo gaari doonaan guul 

boqorka habar dugaag, sidaas baana lagu tagay. 

Maalintii dambe, libaaxii oo sagaalkii sacaad 

qaarkood liqay oo baruurtoodi iyo jiirtiisiba isu 

agyaallaan, qaarna meeldhigtay, shaaribadana dhiig 

ka tisleeyahay ee hurdo iyo raaxo heysta, laqanyo 

uu ku laqanyoonayo baruurta uu cunay darteed 

geed hoostiisa jiifa oo shimbiruhu ugu 

heesahayaan codadka raaxada leh oo kala 

nooca ah iyagoo raxan raxan u socda, 

barwaaqada iyo nimcada uu heysto darteedna 

aan u baahneyn wax buuq iyo mushkilad ah 

ayeey u yimaadeen. 

Markii loo tegay libaaxii siday ballantu ahayd 

warka xubintii kowaad ayaa billowday oo yiri 

“Waryaa libaax”, xubintii kale ayaa ku 

xigsatay oo tiri “Saagaalkii Sacaad”, boqorkii 

daanyeerka oo laga filayay in uu weydiin 

doono xaquuqdii laga filayay ayaa markuu 

arkay wejigii libaaxa iyo shaaribadiisa iyo 

qaabkiisa argagaxa leh ayuu mar qura is 

beddelay, waxaana ku dhacay qalbi taqtaq, 

waxaana la soo deristay cabsi, wuxuuna ku 

dhawaaqay erayo aan laga fileyn oo ah- 

“War yaa libaax maxaad nagala soo doonatay 

sacaan dhibka badan, annagu duurkeenna 

ayaan mira isaga doonan jirnaye kaalay naga 

soo kaxeyso nafta ayuu noo keenay, waana 

ka shaqeysan weynay, ilaalintiisa iyo biyo 

siintiisaba kama bixi karnee, walaaloow 

kaalay naga soo kaxayso. Libaaxii oo dhoosha 

sare ka qoslaya ayaa yiri, “waa hagaag Boqor 

Muundaanyeeroow, waan kaa ajiibay iiguna 

soo dhiib labadan xubnood ee kula socota sida 

ugu dhaqsiyaha badan, waana ku sugayaa”.  

Intaa ka dib, way iska laabteen iyagoo si weyn 

looga sugayay deegaankii ay ka soo tageen, iyo 

ballantii ay ka soo qaadeen inay oofiyaan, 

kana keenaan libaaxa qeybtii kaga maqneyd 

bahda daanyeerrada, waxaa la dhigay isku soo 

bax ballaaran oo lagu soo dhaweynayo baqorka 

daanyeerrada boqor muun iyo xubnihii la 

socday, waxaana si weyn loo abaabulay soo 

dhaweyntii loogu talagalay iyadoo aan loo soo 

kala harin bannaan baxaas loona soo 

hormariyay waxgaradkii,  aqoonyahannadii  iyo 

odayaal dhaqameedkii daanyeerrada, waxaana 

lagu soo dhaweeyay goobtii kulanka. 

   
 

W/D: Abwaan Cabdisalaan Axmed (Gabayre) 

Qeybtii 13-aad 
Akhristayaal:  
Qoraalladeenii hore waxaanu ka soo sheekeynay wax 
badan oo ku saabsan Mowduuceena joogtada ah ee 
Degaanka iyo faya dhowrkiisa, ayna ka mid ahaayeen: 
(Corruption) oo ah Xumaan, ama shar, ama Fasaad, iyo 
waxyaalaha keena Fasaadkaas, sida: Nicmada oo si xun 
loogu dhaqmo, eeg aayadda 9aad ee Suuratul Ibraahim, 
Jahliga oo Bulshada ku bata oo Diin la’aan dugaashada, si 

xun wax u fahmid, i.w.m.  
Maantana waxaynu qoraalkeena ku soo qaadaneynaa oo 
fasaadkaas ka mid ah: HIJRA oo ujeeddo gurracan loo 
hijroodo.  
Akhristayaal: 
HIJRA waa arrin soo wada martay inta badan bulshooyinka 
caamamka, ha ahaadeen kuwa hijrada sameeyay ama kuwa 
xaggooda loo hijrooday oo loo tagay, waana kala duwan 
yihiin sababaha loo hijroodo, sida:  
1) Caqiido la baxsasho, sidii tii Asxaabul-Kahfi, tii 

rasuulka iyo Asxaabtiisa ee xagga Geeska Africa iyo 
xagga Yathrib (Madiina). 

2) Naf la baxsasho sida tii Banii-Umaya oo 
Cabbaasiyiinta ka baxsanayey, tii Yurubta Bari oo ka 
baxsanayey Boqortooyadii Islaamka Cusmaaniyiinta 
(Turkiga), middii Jabhadihii Soomaalida oo qaarba 
qaarka kale ka baxsanayey, midda hadda ka socoto 
Yemen, Jamhuuriyadda Suuriya, Jamhuuriyadda 
Afrikada dhexe, Jamhuuriyadda Suudaanta Koofureed, 
i.w.m.  

3) Dhaqaala-doon sida: Hijradii Yemeniyiintii hore ee 
Ganacsi ku tagi jiray Sacuudiga, oo ilaa hadda wali sii 
deggan oo aan wali loo ogolaan Jinsiyad Sacuudi, 
iyagoo qaarkood Boqolaal sano degganaa halkaa, ama 
sida maanta ay Soomaalida ugu hijrooto Koofur 
Afrika, Koofurta Suudaan, ama sidii ay shirkadihii 
Reer Galbeedka Beryihii hore sahan Ganacsi ugu kala 
safreen, ka dibna ugu hijroodeen dhulalkii ay soo sahan 
sadeen, xeelad ha ku degeen ama xoog ha ku degeene.  

4) Cilmi-Doon oo loogu Hijroodo dhul dhaw ama dhul 
dheer intaba.  

5) Caafimaad-doon oo ah haddii aadan ku noolaan Karin 
degaankii asalka kuu ahaa caafimaad darri awgeed; 
neef qabatow awgeed ama qabow ama kuleyl aadan 
xamili Karin oo aad markaa u hijrooto meel kale oo ku 
haboon jirkaaga noloshiisa.  

Akhristayaal: 
Asbaabaha Hijrada intaa way ka badan karaan, balse waxaad 
ogaataan, xalaalnimada Hijradu inay ku xiran tahay 
Niyadwanaagga marka hore loola niyoodo; haddii aad marka hore 
ula niyooto inaadan wax dhib ah u geysan dadka aad u hijrootay, 
niyaddaadaasina aad ka dhabeyso, hijradaadu waa mid xalaal ah, 
waana haddii ay tahay Hijro Qofeed, balse haddii hijradaadu tahay 
Hijro Kooxeed iyadu maba noqotaba xalaal, waana midda ay 
diiday Shareecada, rasuulka (C.S.W.S.) baana yiri isagoo ku 
cabbiray weedh “Nakiro” ku ah Macno caam ah: “ma jiri karto 

Hijra Fatxu Maka ka dib Jihaad iyo Niyo mooyaane” “ لا هجرة بعد

"الفتح ولكن جهاد ونية  oo ah in niyadda uun lagaga hijroodo xumaanta 
iyo fasaadka oo aan dalka looga tagin.  
Akhristayaal:  
Aynu fahamsanaanno in Aadanuhu ka mid yahay wax yaalaha 
maaddiga ah Jir ahaan oo Cilmiga saynisku yiraahdo: Ma jirto 
meel maran ee wax uun baa ku jira hawaba (Dabeylba) ha ahaatee” 

oo meeshii uu qof jirkiisa ku buuxiyo uusan qof kale jirkiisa soo 
dul saari Karin, meeshii qof uu beer ka fasho ama guri ka sameysto 
qof kale uusan dul dagi Karin, waana in aan fahamsanaannaa in 
koox badan oo bulshonimo meel u deggan aanay aqbaleynin 
maslaxadda nolashooda awgeed koox badan oo meel kale kasoo 
hijrootay.  
Akhristayaal:  
Dib u eega dhamaan isqabadyada Bulsho degaaneedyada Dunida, 
siiba afrika, siiba soomaalida, ma aha wax kale ee waa kooxo 
halkoodii asal ahaan loo yiqiinay ka soo sikaday oo koox kaloo 
meel deggan soo dul degay, halkaana uu ka bilowday dagaal 
kooxeed lagu hoobto, waana fasaadka ugu xun fasaadyada oo idil 
maxaa yeelay wuxuu taabanayaa si toos ah aadanaha naftiisa iyo 
maalkiisa sidaa darteedna ma aqbalayo aadanahaas kooxda ahi in 
maslaxaddiisa degaaneed la soo faragaliyo oo lala qeybsado, 
taasaana keentay in dowlad waliba tiraahdo, sharcina looga dhigo: 
“lama soo faragalin karo arrimaheyga gudaha” sidaas si la mid 

ahna uu degaan dowlad gudaheed ah xuduud loo sameeyo; 
degmada Maxaas ay lahaato xuduud ay ka taliso, Degmada Xagar 
ay lahaato xuduud ay dakhligeeda ka uruursato. 
Markaad eegto Aayadda 9aad ee Suuratul-Xujuraad waxaa ku 
caddaaneysa in ay Mu’miniintu dirir dhexmari karto oo ay cadow 
isku noqon karaan, balse loo baahan yahay in la sulxo oo loo 
caddaalad sameeyo, asbaabaha dirirtoodana lama sheegin balse ma 
ahaan karto wax kale masaalixdooda oo iska hortimaado 
mooyaane, oo uu mid ku gardarnaan karo.  
 

Prof: Cali Sh. Maxamuud Gacal 

ABAARTII DABADHEER IYO XALKII LAGA GAARAY 

 
Qaybtii 5aad 
Ujeeddada dejinta 

Sida hadda ka hor la tilmaamay, ujeeddada dejinta waa 
in laga abuuro beelaha dan-wadaagta beeraleyda iyo 
kalluumeysatada, bulsho muruq maal ah, oo lasoo baxa 
waxay cuni lahaayeen islamarkaasna dhisaya dalka: ka 
qeyb qaadanaya u dhidbidda tiirarka dhaqaalaheeda. 
Bulshadaasi waxay kuwada noolaanayaan sinnaan, 
caddaalad, barwaaqo, horumar, is-garabsi iyo iskaashi 
sidii ay wax u wada qabsan lahaayeen si loo gaarsiiyo 
heer ay isku filnaadaan, iskood isu-maamulaan oo wax 
walba u qabsadaan. Kuna qaybsadaan waxay soo 
saaraan sidii loo kala karti badan yahay ama loo kala 
hawl karsan yahay, iyadoo uu qaadanaayo qof waliba 
wax la’eg (u dhigma) hawshaas uu qabto, waxaana 
halkaa ka abuurmaysa islamarkaasan ay tirtitaysa kala 
sararaynta iyo isku dul noolaadka iyadoo lagu 
qiimeynaayo qofka kartidiisa xil kasnimadiisa is dirkiisa 
iwm. 
Kuma ekaan doonto dheefaha ay soo saaraan soo 
saarayaasha kaliya ee waxay ku fidiyaan si toos ah ama 
si dadban beelaha bulshooyinka kale, waayo beelaha 
hantiwadaagga ahi waxay ku dhaqmaan manaafacaad 
qaybsi waxayna kamid tahay taasi arrimaha ay kaga 
wanaagsan yihiin bulshooyinka hantigoosadka ku 
dhaqma. 
Waxaana arrinta aad usii caddayn doona qaybta ka 
hadleysa habka maamulka sida ay u shaqeeyaan, isu 
maamulaan, talooyinka u goostaan, amarrada u 
fuliyaan iwm. Waxaynuna u gudbeynaa sababaha 
dhaliyay dejinta waxaana kamid ah. 
1. Qarniga 20aad ee dalkastaba higsanaayo inuu gaaro 

horumar degdeg ah, ma suura geleyso  in la 
daawado ama laga indha laabto bulsho u 
dhibaatooyin fara badan qaba, hase ahaatee ay 

qaadaneyso waqti dheer oo aan la sugi karin 
sidii wax loogu qaban lahaa. 

2. Ma suura geleyso in la fiirsado dhaqaale ku 
xiran reer guraa xoolo dhaqato ah dabeecaddu 
xukuntu wax badan, karaanna ka laabanaya 
sababo kale darted. 

3. Waxaa dhici karta abaaro lamid ah tii heshay 
dalka 1974-1975 ama kasii daran taas oo ay adag 
tahay in laga gargaaro lafahooda halista ku jira. 
Noloshooduna had iyo goor waxay khatar u 
tahay dhib aanay waxba ka qaban karin amase 
ay adag tahay in wax weyn mar walba loo 
qabto ee arrintu u baahan tahay mar kaliya in 
culays lasaaro, sidaa ayaana lagu dhaqaaqay oo 
lib laga gaaray. 

4. Waxaa lagu tala jiraa in loo qorsheeyo 
dhaqaalaha dalka oo dadka loo qeybiyo inay ka 
shaqeeyaan warshadaha, beeraha, xoolaha, 
kalluumeysiga, ganacsiga iwm. Taasna waa 
adag tahay in la suura geliyo mar haddii dadka 
dalka oo tira yaraa markii hore misana ay ku 
nool yihiin 70% iyo ka badanba miyiga. 

5. Dad ku nool miyi oo kala firirsan waxaa adag 
sidii loo gaarsiin lahaa taclin daawo iyo wixii 
kale ay bulsho u baahan tahay haddii aan la 
ururin. Iyadii ayaana lagu dhaqaaqay lana wadi 
doonaa. 

Iyadoo la darsay sababahaa oo dhan ayaa 
xukuumadda kacaanka soomaaliyeed ku 
dhaqaaqday sidii loo dejin lahaa reer guuraaga oo 
ay uga bixi laahaayeen haraadkii, kadeedkii 
geeddiga iyo dac darradii ay ku jireen. Mana aha 
tallaabadaasi mid sahlan, waxayna ku lug leedahay 
dad ku noolaa qarnigii 15aad ee lasoo gaarsiiyay 
qarnigii 20aad. 
Waxaana lagu baraarujinayaa dhibaatooyinka 
dambayntu u leedahay maskaxdooda, 
caadooyinkooda iyo heerku aadduun weynuhu 
marayo. Iyadoo kooban tallaabadaasi waxay tahay  
dagaal waqtiga lala dagaallamaayo habeen iyo 
maalin oo la isaga gudbaayo labada nololood  oo 
kala fog guushuna waa hubaal  maxaa yeelay 
muraadka laga leeyahay dejinta waxa weeye 
noloshii reer guuraaga oo ku dhisneyd  ABAAR, 
OON, KUL iyo kadeed in laga baxo oo loo sahmiyo 
dadkaas meelo nolol cusub loogu abuuraayo iyaga 
iyo carruurtooda.   

 
Guddiga Akademiyada 

HALYEEYADII XORNIMODOONKA 
 

 
Qaybtii 3aad 
MAXAMUUD XARBI. 

Maxamuud Xarbi wuxuu dhashay 1920kii, 

wuxuuna bilaabay dhaqdhaqaaqiisa siyaasadeed 

sannadkii 1946kii, Sannadku markuu ahaa 

1947kiina wuxuu aasaasay xisbi dimoqoraadi ah, 

kaas oo bilow u ahaa kifaaxii halganka xoreynta 

xeebta Soomaalida. Sanooyinkii 1950kii ilaa 

1955kii wuxuu jagooyin kala duwan ka soo qabtay 

maamulkii mustacmaradii Faransiiska ee dalka 

Jibuuti. Sannadkii 1958kii Maxamuud iyo 

xisbigiisii waxay sameeyeen mudaaharaad weyn 

oo looga dalbanayey inuu Faransiisku xornimo 

gaarsiiyo oo siiyo dalalka badaha ka shisheeya, 

bannaan baxaas oo aad u adkaa maalintaa 

Maxamuud Xarbi wuu ku dhaawacmay.  

Xaakim Faransiis ah oo fadhigiisu ahaa Jibuuti 

ayaa markaas soo saaray go’aan ah in Maxamuud 

Xarbi dalka laga masaafuriyo. Dawladdii 

soomaaliyeed ee xilligaas jirtayna waxay arrintaas 

dacwad uga qortay Madaxweynihii dalka 

Faransiiska ee Diigool. Maxamuud markaas wuxuu 

tagay Baariis, kadibna wuxuu ku wareegay Dalka 

Masar Magaalada Qaahira, si uu ugu sharxo 

qaddiyadda Soomaali Faransiis, kadibna wuxuu ku 

soo wareegay Muqdisho.  

Sanadkii 1959-kii waxaa madax looga dhigay 

guddiga diyaarinta dhaqdhaqaaqa isku xirka 

Soomaaliyeed, wixii xilligaa ka dambeeyeyna 

wuxuu ku jiray safaro uu ugu kala soconayo Yurub 

iyo Afrika, isagoo dadka ugu yeeraya midnimada 

Soomaaliya ilaa uu ka geeriyooday. 

Markay ogaatay Dawladdii Faransiiska 

dhaqdhaqaaqa xornima doonka xeebta 

Soomaaliyeed ee Jibuuti, taas oo aanay isla jaan 

qaadi Karin siyaasaddii dawladdii Faransiiska, 

waxay magacowday Xaakim Cusub oo la oran jiray 

“Sirjaak Kabaan. Waxayna u dirtay Dalka Jabuuti 

si uu u cabburiyo dhaqdhaqaaqa gobanimo-

doonka  Soomaaliyeed, iyo si uu u xalliyo wixii 

mashaakil ah ee ka hor imaanaya danaha 

faransiisku ka lahaa Gobolka iyo inuu ka fogeeyo 

oo ka masaafuriyo dalka shaqsiyaadka ka tirsan 

dhaqdhaqaaqa gobanimodoonka. 

25-kii Bishii Diseembar 1958-kii waxaa ra’iisul 

wasaare loo magacaabay Xasan Guuleed 

Abtidoon oo noqday madaxweynihii ugu horeeyey 

ee Dalka Jabuuti, 9-kii Bishii Luulyo 1959-kii 

waxaa booqasho ku tagay dalka jibuuti 

madaxweynihii Dalka Faransiiska ee Xilligaas 

General Diigool, wuxuuna khudbad uu halkaa ka 

jeediyey ku yiri; “Soomaalida Faransiiska waa qeyb 

ka mid ah oo aan ka go’i Karin Dalka faransiiska. 

Dalka faransiiskuna wuxuu ku hanweyn yahay sii 

joogidda Gobolka. Taasoo ay ku jirto 

istiraatiijiyaddiisa caalamka. 

Waxaa lagu qorey jariiradda Laamunda ee dalka 

Faransiiska ka soo baxda, iyadoo ka hadleysay 

Imbaraadoor xabashi ah oo booqday dalka 

Faransiiska inuu u xaqiijiyey Diigool inay dalka 

Faransiiska ka kaalmeyn doonaan inaaney 

Gobolka ku soo baahin khatarta shuuciyadda 

carabeynta iyo fikradda Soomaali weyn intaba. 

Lasoco …. 
                          W/D: C/qaadir Nuur Xuseen (Maax) 

AQOONTA CAAFIMAADKA 

            
 
Qaybtii 6aad 
HHHUUURRRDDDAAADDDAAA   
Hurdadu waa xaalad fisolooji ah oo qofka 
ama xayawaanku ay ku jiraan baraarug 
la’aan, loogana dan leeyahay in lagu nasto. 
Qofku ma aha sida aaladaha oo kale oo ay 
dhici karto inay muddo dheer shaqeeyaan 
iyagoo aan wax dhib ihi gaarin, 
Shaqadooduna is dhimin. Qofku haddii uu 
qabto hawl aad u culus ama uu shaqeeyo 
saacado ka badan awooddiisa waa uu 
daalaa oo wuxuu u dhibaatoodaa inuu nasto. 
Qofku wuxuu ku nasan karaa inuu meel iska 
fariisto oo uusan waxba qabanin ama uu 
seexdo.  
Haddaba, nasiinada runta ah waxaa lagu 
gaari karaa hurdada, taasoo qofka siinaysa 
nasiino jirka iyo maskaxdaba ah. Hurdada la 
rabaa ma aha uun indhaha isku qabo oo is 
leged ee waa inay ahaataa mid xeeldheer 
oo qofka illawsiisa waxa agtiisa ka dhacaya, 
xubnihiisana dabcisa. Intaas waxaa raaca in 
qofku markuu tooso uu iska gartaa raaxo 
kaamil ah. Taas dambe waxaa laga fahmi 
karaa in hurdada qaarkeed aysan ahayn tii 
la rabey, sida tan subaxa ah oo kale. 
Hurdada wanaagsan shardi uma aha in 
qofku seexdo meel raaxa badan, sida guri 
gudihi iyo sariir korkeed, ee waxaa dhici 
karta in dadka qaarkii si fiican u seexan 
karaan iyagoo baabuur ku jooga ama ku jiifa 
meel dhinaca u daran. 
Waxaa cilmiga takhtarnimadu sheegaa inay 
jiraan meelo maskaxda ka mid ah oo ku 
shaqo leh hurdada. 

FFFAAAAAA’’’ lll IIIDDDAAADDDAAA   CCCAAAYYYAAAAAARRRAAAHHHAAA   
Markaan halkaan cayaaro ku leennahay uma 
wadno kuwa iyadoo la fadhiyo lagu 
madadaasho, sida turubka, jaraha, shaxda IWM; 
ee waxaan u danleeyahay cayaaraha jimicsiga, 
sida: Kubadda, Orodka, Bootinta, Teenlska, 
Dabaasha iwm. Waxaa isweydiin leh sidee bay 
cayaaruhu qofka wax ugu taraan. Cayaaruhu 
qofka caafimaadkiisa jirka ah iyo 
waxgarashadiisaba wax bay u taraan. Waxaa la 
wada ogsoon yahay sida qofka cayaara ugu 
nashaad badan yahay kana aan cayaarin ,  
haddii la eego jirkiisana laga garanayo jir 
fayow. Waxaa intaas raaca in qofka cayaaraha 
ku barto bulshaynimada.  
Marka, haddaan dib ugu noqonno  sida oogada 
qofku cayaaraha ugu faa’iideysto waxaa xusid u 
baahan in inta cayaartu socoto oo dhan 
wadnaha shaqadiisu siyaaddo oo sidaas 
daraaddeed dhiigga wareeggiisu ku badan yahay 
intii hore.  
Taas macnaheedu waxaa weeye in qofka jirkiisu 
ka helayo dheef iyo oksijiinba qiyaas ka badan 
intuu heli lahaa haddii uusan cayaarin. Isla mar 
ahaantaas waxaa kordhaya dhiigga iska 
saaraddiisa wixii doorsoon ahaa oo ku soo 
dirriyey intuu oogada ku wareegayey.  
Maskaxdu waa xubinta koowaad oo dhiigga ugu 
baahi weyn, taasoo na garansiinaysa sida ay 
ugu faa’iideysanayo dhiigga wareeggiisa kordhaya 
markii la cayaaro iyo sida arrintaasi u 
kaalmaynayso qofka wax garashadiisa, dhugtiisa, 
iyo bulshaynimadiisa. Awal baa horey loo yiri: 
“JIR FAYOW LEH BAA MASKAX FAYOW LEH”. 

GUDDIGA AKADEMIYADA

QORAALKA SHEEKADA 

 
Qaybtii 6aad 
Waxaa tebiyaha aan kor ku soo sheegnay la 

bah ah weriye kale oo ka yare duwan.Waxaa 

hagahaasi, markuu mala-awaalka werinayo 

inoo soo gudbiyaa wax uusan arki Karin ama 

maqli Karin. Wuxuu wax inooga sheegaa 

siduu jiluhu u fakarayo ama wuxuu jiluhu 

dareemayo.  

Waxaad mooddaa inuu awood u leeyahay 

inuu akhrisan karo waxyaalo dahsoon oo 

khuseeya jilayaasha mala-awaalkaas la 

xiriira, sida fakarkooda, dareenkooda, 

jacaylkooda, nacaybkooda iyo wixii lamid 

ah.Wariyaha noocaas ah waxaa lagu 

magacaabaa ‘wariyaha uur-ku-baallaha ah 

ee qofka saddexaad. Bal ka dhex dhadhanso 

astaamaha weriyaha noocaas ah curiskaan: 

“Xasan intuu kursigii isku dhacdiidshey buu 

inantii wajigeedii daymo ku xaday oo misana 

oogadeeda oo dhan isha la raacay ilaa tin iyo 

cirib, markuu arkay in aragga dhaayaheedu 

ka dadban yihiin.  

Waxaa ishiisu ku daahday milicsiga jirkeeda 

haybadda iyo quruxda indha daraandarka ah 

Alle ku mannaystay. Wuxuu niyadda ka 

jeclaystay in uu hantidaas kaligiis yeesho. 

Waxay maskaxdiisu ku hawlanayd siduu u 

jidaysan lahaa qorshehiisaas iyo halkuu 

haasaawaha uga bilaabi lahaa inanta oo ku 

timid ballan ay horay u dhigteen. 

“Inanta oo isaga hadal fur ka sugaysa, 

dareentayna inuu iyada daawasho kula 

maqan yahay ayaa is maahisey iyadoo iska 

dhigaysa sidii wax fakaraya oo ka 

ambaday ujeeddadii ay ballanta ka 

lahaayeen”. 

Haddii aad u dhabbo gashay qormadaan 

waxaad si fudud u garwaaqsanaysaan in 

weriyaha curriskaani uu ka afcelinayo 

fakarkii, dareenkii iyo qorshihii labada jile 

oo dulucdu ku saabsan tahay. Haddaba 

ogaanshaha uu weriyuhu ogaaday 

waxyaalahaas dahsoon sida fakarka ama 

sirta jilayaasha, ayuu kula magac baxay 

‘uurku baalle’ ama ‘Hibaysane’. 

Weriye kasta oo isku magacaaba ‘aniga’, 

markuu nooc suugaaneed inoo soo 

gudbninayo, waaweriye qofka koowaad ah 

haddaba magac uyaalka ‘aniga’ wuxuu 

suugaanta ugu taagnaan karaa labo qof. 

Qoraagii noocaas suugaaneed askumay 

ama qof kale oo la maqaarsaaray. Marka 

ay ‘Aniga’ qoraaga u taagan tahay, 

qoraagii ayaa iska dhigaya weriye ka 

madax bannaan curintii 

sheekadaas.Wuxuu iska yeelaa ruux soo 

martay ama toos ugu dhacday waayo 

aragnimada ay sheekadaasi xambaarsan 

tahay.Wuxuu akhristaha u rumeeyaa 

jiraalka ama jiritaanka noocaas 

suugaameed ee uu werinayo. 

Weriyaha maqaarsaaran oo qofka koowaad 

ihi wuxuu sheekada u hadlaa siduu isaga 

naftiisu qoraagii sheekadaas yahay.Waxaa 

habboon inaad erayga ‘Maqaarsaar’ 

maskaxda ku haysid. Wuxuu weriyahaani 

isu ekaysiiyaa isu dhalan rogga qoraagii 

sheekada. Waxaa tilmaamaha weriyaha 

noocaan ah tusaalo wacan u ah kan 

sheekada ‘Mayd Socda’. Caasha oo weriye 

ka ah sheekadaasi ma aha qoraagii 

askumay sheekadaas, waxaase la 

maqaarsaaray in loo ekaysiiyo.  

 
 

La soco ….. 
 

C. C. Warsame (Feegaar) 

http://ceelgaal100.blogspot.com/2016/05/dheefaha-akhriska.html

WAX KA BARO WARAABAHA 

Boggan waxa aannu bishan ku soo qaadanaynaa hal 

xayawaan oo ka mid ah xayawaanada dalkeena ku caanka 

ah, xayawaankaas oo aqoontiisa iyo muuqaalkiisuba 

Dahllinyarada iyo bulshada maanta ay ku yar tahay. 

Waxaanna xayawaankan ka bixinaynaa faallo kooban oo ku 

saabsan tarankiisa iyo hab nololeedkiisa. Taasina 

Akademiyada Cilmiga, Fanka iyo Suugaanta ayaa u xilsaaran. 

Halkan hoose waxaa kaaga muuqda sawirka xayawaanka  ay 

Soomaalidu u taqaanno WARAABE ama DHURWAA.  

 
Kani waa Waraabe. Waraabaha lab waxaa la yiraahdaa waraabe. 

Midka dheddigna waxaa la yiraahdaa Candhadheer. Ilmaha ay 

dhalaan waxaa la yiraahdaa Dhal waraabe.  

Waraabuhu waxa uu leeyahay magacyo kale oo uu caan ku yahay. 

Waxaa ka mid ah Dhurwaa, Cali lugyare, Cali-qaaryare iyo Dhuruq. 

Waraabuhu waxa uu ka mid yahay xayawaanada ugu caansan  ee 

dalkeenna ku nool. Dhurwaagu waxa uu cunaa hilibka. Waxa uu 

ugaarsadaa xayawaanka iyo xoolaha. Meelaha bannaan iyo buuraha 

sintooda ayuu ku nool yahay, waxa uuna u hoydaa godadka. 

Dhurwaaga waxaa la yiraahdaa waa Xayawaanka ugu deeqsisan 

habar  dugaagta  kale. Waayo marka uu neef disho waxa uu isugu 

yeeraa Waraabayaasha kale.  

Dhurwaagu waxa uu leeyahay sheekooyin  dhaqameed aad u badan. 

Waxaa dalkeena soomaaliya ku badan nooca Baraha leh. Waraabuhu 

wuxuu dhererkiisu gaaraa 1.85mtir, Culayskiisuna wuxuu  dhan 

yahay 80Kg. Waraabuhu muuqaal ahaan qaarka hore ayuu u dheer 

yahay, qaarka dambena wuu u gaaban yahay, Midda dheddig 

ayaana ka weyn kan lab. Waraabuhu waxa uu ilmaha caloosha ku 

sidaa 110 maalmood. Cimrigiisuna waxa uu gaaraa 25 sanno. 

Waraabaha dadka qaar ayaa hilibkiisa iskaga daweeya cuduro 

badan sida jinka iyo isha qumayada. Waayo waxaa la yiraahdaa 

waraabuhu jinka iyo insigaba wuu arkaa. 

GUDDIGA AKADEMIYADA 

